
Gea a trais ulteriuras
cunvegnas da taglia

Il cussegl dals chantuns ha sco emprim
cussegl dà glisch verda a las trais cunve-
gnas d’imposiziun dubla da taglia cun
l’Australia, la China e l’Ungaria. Tuttas
cuntegnan las finamiras davart l’agid uffi-
zial tenor il standard da la OECD. Lami-
nistra da finanzas Eveline Widmer-
Schlumpf ha ultra da quai infurmà che la
Svizra haja suttascrit il mars duas ulteriu-
ras cunvegnas d’infurmaziun da taglia.
Ina cun la Grönlanda e l’autra cun l’An-
dorra. Per che questas giajan en vigur ston
ellas vegnir approvadas dal parlament.

Probabel in na a
l’iniziativa da stipendis

Il cussegl naziunal propona probabel da
refusar l’iniziativa da stipendis. En la de-
batta ha la maioritad dal cussegl bain su-
stegnì il giavisch dals iniziants d’armoni-
sar ils fatgs da stipendis en Svizra. Per ina
maioritad burgaisa va l’iniziativa dentant
memia lunsch. Definitivamain decider
vul il cussegl naziunal dentant pirmesem-
na. Suenter ina debatta da trais uras emez
èdentant samussà in cler resultat. Sustegn
ha l’iniziativa mo da la ps e dals verds.

Svizzers stattan bun
20 000 uras ad onn

en colonna

Il dumber da las uras ch’i dat colonnas
sin las autostradas svizra è sa dublà tran-
ter il 2008 ed il 2012. Quai mussa «l’in-
dex da colonna» da la Credit Suisse. Il pli
savens stagna il traffic en la regiun daTu-
ritg, quai suandà da las aglomeraziuns da
Genevra e Losanna. Il pli darar datti per-
cunter colonnas en il chantun Basilea.
Qua è la quota per 40 pertschient pli bas-
sa ch’en la regiun da Turitg. En l’entira

Svizra stattan ils automobilists
mintg’onn radund 20 000 uras en co-
lonna sin las autostradas.

Swisscom vul liquidar
ils telefons analogs

La Swisscom vul metter ord funcziun la
telefonia analoga fin la fin dal 2017.
Quai malgrà che anc dus milliuns clients
telefoneschan a la moda analoga. La te-
lefonia analoga na saja betg pli confurm
al temp, ha ditg il schef da Swisscom,
Heinz Herren avant las medias. Fin il
2017 duain tut ils clients avair midà sin
la telefonia d’internet. Els prendian den-
tant peda per ils clients che hajan anc in
telefon analog. Sch’in client empostia in
nov servetsch vegnia automaticamain
midà sin la telefonia d’internet. 260 000
clients sajan gia vegnids midads uschia.
Clients che han mo in abunament da te-
lefon tar la Swisscom dovran en il futur
in apparat supplementar per liar lur tele-
fon vid l’attatg, uschia ha ditg Herren.

Quota da paja constanta
En Svizra è la «quota da paja» restada
constanta ils ultims 30 onns. En auters
pajais è la cumpart da las pajas tar las en-
tradas totalas (la quota da paja) entant sa
reducida. Quai mussa in nov studi da la
ETH da Turitg. Enfin il 2020 dastgassia
quai dentant er sa midar en Svizra. La ra-
schun per la stabilitad da la quota saja
tranter auter l’aut nivel da furmaziun
Svizra, scriva il Fond naziunal svizzer che
ha finanzià il studi.

Quota da paja tranter 65% e 70%
En Svizra è la quota da paja dal 1980 fin
ils 2012 restada stabila tar 65%–70%.
Quai scrivan ils perscrutaders. En ils pli
blers pajais da l’OECD è la quota sa smi-
nuida. En pajais sco la Frantscha, l’Italia,
il Giapun, ils Stadis Unids da l’America
u era la Svezia è la quota sa reducida da
65%–70% sin 55%–60%.

Computers remplazzan carstgauns
Sco motiv numnan ils experts d’ina vart
ils sindicats pli flaivels e da l’autra vart
ch’i vegn duvrà dapli computers e l’inter-
net che remplazzan lura forzas da lavur.
En spezial persunas mainqualitifitgadas
na vegnan betg pli duvradas. Quai redu-
cescha la cumpart da la paja a las entradas
totalas. Ils perscrutaders quintan che la
«computerisaziun» dal mund da lavur sa
sviluppeschia vinavant e che la pussanza
dals sindicats sa reduceschia anc pli fitg.
Perquai pudessia la quota da paja era sa
reducir en Svizra.

Naufragi per la cunvegna
da la taglia sin l’ierta

La nova cunvegna da taglia sin l’ierta cun
la Frantscha è ida da l’aua giu en il par-
lament federal. Il cussegl dals chantuns
ha decis da renviar la cunvegna e d’in-
cumbensar il cussegl federal da contrahar
da nov cun la Frantscha. La nova cun-
vegna lubiss a la Frantscha da suttamet-
ter a la taglia las immobiglias en Svizra.
La cussegliera federala Eveline Widmer-
Schlumpf aveva argumentà che las schan-
zas per ina meglra cunvegna sajan pi-
tschnas. La Frantscha aveva fatg cler ch’i
dettia mo questa cunvegna. Nagina cun-
vegna saja la mendra soluziun, uschia
Widmer-Schlumpf.

Baiver alcohol
en trens resta lubì

Il cussegl naziunal na vul betg scuman-
dar alcohol en ils trens ed en ils bus. El
ha refusà inamoziun correspundenta ord
las retschas da la pcd cun 24 cunter 151
vuschs. La moziun vuleva scumandar il
consum d’alcohol da las nov la saira fin
las otg a bunura en il traffic public ed en
las staziuns. La finamira fiss stada d’avair
in traffic public pli net e pli segir. Tenor
la cussegliera federala Doris Leuthard na
saja in tal scumond betg realisabel.

Kuoni è enavos en las
cifras nairas

Il concern da viadis Kuoni po puspè scri-
ver cifras nairas per l’onn 2013. Kuoni
ha annunzià per l’onn passà in gudogn
da var 70 milliuns francs. Il 2012 era anc
sa resultà ina perdita da passa 14milliuns
francs. La svieuta da Kuoni è sa reducida
l’onn passà per 3% sin 5,7 milliardas
francs.

Las gasettas perdan
cuntinuadamain lecturs

Las bleras gasettas e revistas svizras han
adina damain lecturas e lecturs. Il «Blick»
ha anc 705 000 lecturs ed il «Tages-An-
zeiger» 490 000 lecturs. Omaduas gaset-
tas han pers mintgamai 15 000 lecturs.
Quai mussa la retschertga da l’interpresa
per la perscrutazuin da reclama Wemf.
Stabil resta sulet il dumber da lecturas e
lecturs da la gasetta dals pendularis «20
minutas». Ella dumbra 1,57 milliuns
lecturs. Quai èn 4000 pli pauc che l’ulti-
ma retschertga. Era la gasetta gratuita
«Blick am Abend» ha pers lecturas. Cun
747 000 ha ella 32 000 pli pauc che l’ul-
tima giada. Per il nov studi ha l’institut
Wemf dumandà radund 19 000 persunas
tranter l’october 2012 e l’october 2013.

Era «Südostschweiz» perda,
igl è dentant da relativar

Il «St. Galler Tagblatt» ha gudagnà
lecturs. Tar questa gasetta è dentant sa
midada la situaziun dapi l’ultim studi.
Entant s’audan las gasettas «Werdenber-
ger&Obertoggenburger», la «Rheintali-
scheVolkszeitung» ed il «Liechtensteiner
Vaterland» al «St. GallerTagblatt». Avant
eran quellas trais gasettas localas en pos-
sess da la Südostschweiz. Uschia sa rela-
tivescha era la sperdita da la «Südost-
schweiz» che ha nudà in minus da
81 000 lecturas e lecturs sin totalmain
164 000. In success è la revista «Landlie-
be» che ha recaltgà 20 pertschient dapli

lecturs. Ella ha uss datiers d’in mez mil-
liun lecturs – da quai èn trais quartas
dunnas.

Vallais: Cussegl federal
examinescha la
dischoccupaziun

Laschan ils impressaris valesans finanziar
il public ses emploiads durant l’enviern?
E tge manegia il cussegl federal da quella
pratica? Quai ha il cusseglier naziunal
omas Hurter (pps) dumandà il cusse-
glier federal Johann Schneider-Ammann.
Lez ha confermà ch’il dumber da disoc-
cupads creschia en il Valais durant l’en-
viern. La raschun saja che blers emplo-
iads lavurian en branschas sco l’agricul-
tura, il turissem e l’industria da con-
strucziun che sajan fitg dependentas da
la stagiun. Quai na saja dentant betg in
fenomen che saja limità sin il Vallais. Er
en auters chantuns muntagnards saja
quai aschia.

Chattà nagins
surpassaments

I na saja dentant betg uschia ch’ils im-
pressaris sappian simplamain trametter
lur emploiads a la cassa da disoccupa-
ziun. Persunas che lavurian mo durant
tschertas stagiuns na hajan betg il dretg
da survegnir sustegn. Tar las controllas
dal Seco n’hajan ins enfin oz betg chat-
tà surpassaments, ha ditg il cusseglier
federal Johann Schneider-Ammann.
Quai hajan mussà las controllas chan-
tunalas. Il privel che impressaris en au-
tras regiuns copieschian la pratica dals
impressaris vallesans na saja betg fitg
grond.

Malgrà quai na vul Schneider-Am-
mann betg metter ad acta la chaussa. Il
Seco saja londervi d’elavurar in studi per
cumparegliar ils custs da la cassa da
dischoccupaziun dal Vallais cun auters
chantuns. La fin da l’onn sajan ils em-
prims resultats sin maisa, ha empermess
Johann Schneider-Ammann.

Traffic da camiuns al Gottard
Bilantscha suenter 20 onns

■ Il cussegl naziunal ha approvà la po-
litica da spustament da la regenza al
Gottard cun 134 cunter 54 vuschs. Cun
quai vul sustegnair la chombra dal pie-
vel finanzialmain il transferiment dal
traffic da camiuns sin ils binaris fin
l’onn2023.Tenor la lescha vertenta aregu-
ard il traffic grev al Gottard stuess il dum-
ber da camiuns vegnir reducì sin 650 000
l’onn. Il svilup dals ultims onns dat in au-
ter maletg. L’onn passà han passa
1 200 000 camiuns traversà il tunnel da
l’autostrada dal Gottard. En ses rapport
davart il transferiment dal traffic grev al
Gottard admetta il cussegl federal che la
finamira da reducir il dumber da camiuns
sin 650 000 fin l’onn 2018 na possia betg
vegnir realisada. Grazia al squitsch da
l’iniziativa da las Alps saja quai dentant stà
pussaivel da reducir il traffic grev tras il
tunnel d’autos.

Finamira nunpussaivla
Martin Candinas (pcd/GR), il pledader
da la cumissiun, conceda che la finamira
da reducir il dumber da camiuns tenor la
lescha na possia betg vegnir realisada.
L’onn 2012 han 1,2 milliuns camiuns
traversà il tunnel d’autos alGottard. Sen-
za las diversas mesiras avessan passà anc
var 700 000 camiuns dapli l’autostrada.
Grazia a la modernisaziun dals vehichels
e la nova tecnologia sajan dentant vegni-
das reducidas considerablamain las emis-
siuns nuschaivlas al Gottard. Candinas
fa attent che 63,4% da la vitgira che tra-

versa las Alps succedian sin la viafier. La
Svizra saja sin quest sectur sin l’emprima
posiziun en cumparaziun cun l’ester. Ina
clera maioritad da la cumissiun sustegna
la politica dal cussegl federal da prolun-
gar il termin per il sustegn finanzial fin
l’onn 2023 e d’augmentar la summa per
180 milliuns francs sin total 1675 mil-
liuns francs.

Max Binder (pps/ZH) – che repre-

schenta la minoritad en la cumissiun e la
posiziun da la pps – è bain d’accord cun
ina prolungaziun dal termin, dentant mo
per trais onns. Laminoritad refusa in aug-
ment dals meds finanzials. Ils transpor-
taders hajan gì avunda temp da s’adattar
a la nova situaziun. L’onn 2016 vegn avert
il tunnel da la Neat e fin l’onn 2019 pon
ins far las experientschas necessarias cun
la nova lingia. Binder deplorescha che la

capacitad effectiva da transport da laNeat
na vegnia betg tratga a niz optimalmain.

Refusà la lavur?
Regula Rytz (verds/BE) punctuescha che
la Partida dals verds na saja betg cuntenta
cun la politica dal cussegl federal e con-
statescha che la voluntad dal pievel na ve-
gnia betg respectada. Il pievel haja preten-
dì ina clera politica da transferiment per

la vitgira da cunfin a cunfin.Las emissiuns
da substanzas nuschaivlas per la natira
surpassian ils limits fixads, quai che saja
bler pli da donn en il territori alpin. La
confederaziun ha investì 20 milliardas
francs en las transversalas da las Alps. «Èn
las investiziuns da milliardas per la Neat
investiziuns falladas?», dumonda Josias
Gasser (pvl/GR) il cussegl federal. Il rap-
port dal cussegl federal muntia ina decle-
raziun da bancrut, crititgescha Rytz. Il
parlament haja er dà al cussegl federal l’in-
cumbensa d’examinar ina bursa da tran-
sit. Quai na saja betg succedì. Cun la pro-
posta da construir in segund tunnel per
autos vegnia il traffic tras las Alps aunc
augmentà empè d’al reducir. Singuls vo-
tants han schizunt reproschà al cussegl fe-
deral ch’el refusia la lavur.

Nagina politica da transit senza l’UE
Cussegliera federalaDoris Leuthard con-
ceda che la finamira da reducir il traffic
da camiuns na possia betg vegnir realisa-
da. Ella ha dentant fatg attent che las di-
versas mesiras hajan gì in success. Senza
quellas fiss s’augmentà il dumber da ca-
miuns anc pli ferm. Cun vehemenza ha
refusà Leuthard la reproscha ch’il cussegl
federal saja stà inactiv e fatg attent che la
politica davart il traffic da transit na pos-
sia betg vegnir concepida e realisada sen-
za l’UE. Leuthard ha punctuà che grazia
al svilup tecnologic saja quai stà pussaivel
da reducir tschertas emissiuns nuschai-
vlas per trais quarts. Ins stoppia dentant
giuditgar las emissiuns en sia totalitad e
betg mo tar il traffic da camiuns.

